
Тема: Галимҗан Ибраһимовның тормышы һәм иҗаты

Максат:
1. Халкыбызның бөек шәхесләре белән горурлану хисен уяту. Укучыларның Г.Ибраһимов турында белемнәрен ныгыту, халкыбызның милли гореф-гадәтләре, йолалары белән таныштыру эшен дәвам итү.
2. Халкыбызның милли тарихи үткәненә кызыксыну һәм хөрмәт уяту, табигатькә һәм хайваннарга карата мәхәббәт хисе һәм миһербанлылык тәрбияләү.
3. Укучылар арасында үзара дуслык, бердәмлек сыйфатлары булуны ныгыту.
Җиһазлау: Г.Ибраһимов портреты, компьютер, интерактив такта, презентация, китаплар күргәзмәсе, укучылар ясаган рәсемнәр, “Уел” һәм “Сабантуй” җырлары.
“Уел” көе уйнатыла. Шул көй барышында укытучының кереш сүзе башлана.
I. Оештыру.
Хәерле көн, укучылар! Кәефләрегез ничек?

II.Төп өлеш.
Укытучы.
Укучылар, һәр елны президентыбыз нинди булса да исем белән атый. Ә быелгы елны нинди ел дип атады соң ул? Кем белә?
Укучы:
- Быелгы елны “Мәдәният” елы итеп игълан итте президентыбыз.
Укытучы:
- Әйе, укучылар, 2014 елны президентыбыз “мәдәният елы” дип игълан итте. Бүгенге сыйныфтан тыш чарабызны үзебезнең мәдәниятебезгә багышларбыз. Мәдәнияткә үзебезнең – бик күп татар халкы язучыларыбызның иҗатын кертеп булыр иде. Менә бу көй – татар һәм башкорт халыкларының язмышын чагылдырган борынгы көй. Әлеге көй безне бөек язмышларга да тоташтыра. Бөтен әдәби сәләтен, белемен, иҗади көчен халыкка хезмәт итүгә багышлаган күренекле язучыларның берсе – Галимҗан Ибраһимов. Бүгенге сыйныф сәгатебезне аның иҗатына багышларбыз. Чөнки 12 мартта аның туган көне. Аның тууына 127 ел. Аның турында белгән белемнәребезне тагын да ныгытып үтәрбез.
Галимҗан Ибраһимов – язучы, галим, остаз, педагог, этнограф, тарихчы, тәнкыйтьче, тел белгече, әдәбиятчы, революционер, сәнгать белгече, дәүләт эшлеклесе, дәреслекләр авторы, публицист-журналист. Без сезнең белән бүген аның тормыш юлына һәм иҗатына күз салырбыз, пейзаж остасы булуын, атлар яратуын һәм үзенең әсәрләрендә милли гореф-гадәтләрне уңышлы куллануын карап китәрбез.
“Яшисе, мең, миллион ел яшисе килә. Ләкин кызганыч тән яшәве белән түгел, матур, изге, бөек яшәү белән яшисе килә”, – дип язган ул.
Хәзер сүзне Әхмәтҗанова Әдиләгә бирәбез. Ул кыскача гына әдипнең тормыш юлы белән таныштырып узар.
1 нче укучы (Галимҗан Ибраһимовның тормышы һәм иҗаты турында сөйли)
Галимҗан Ибраһимов 1887 елның 12 нче мартында Башкортстанның Авыргазы районы Солтанморат авылында туган. Ул авыл бик матур урынга – су буенда урнашкан. Аның елгалары, тугайлары, урманы, таш-таулары теләсә кемнең күңелен үзенә җәлеп итәрлек. Солтанморат авылы урнашкан елга буе кечкенә Галимҗанның иң яраткан урыны була. Ул үзенең иптәшләре белән бергә шул елганың төрле урыннарында су коена, балык тота, яшел үләнле болыннарында уйный. Тау араларында, урманнарда йөрергә ярата.


Бу хакта Г.Ибраһимовның туганы (аталары бертуган) М.Ибраһимов: “Бу җирләрнең сихри матурлыгы Галимҗанны нечкә күңелле итеп үстермәдеме икән?” – ди.
Г.Ибраһимовның ата-аналары укыган кешеләр була. Ул үзенең ата-аналарын, бигрәк тә әнисен, бик сагынып, җылы хисләр белән искә ала.
- Әнием бик миһербанлы, эшчән, кунакчыл кеше иде. Без аны бик ярата идек. Ләкин бик кызганыч, иртә үлеп китте, – ди ул.
Аның әтисе Гыйрфан абзый ачык фикерле кеше була. Балаларын укытуга зур игътибар бирә.
Ул ат чабышларын бик ярата. Үзе дә чабышкы атлар асрый.
- Атлар ярату миңа әтидән күчкән булса кирәк. “Алмачуар” дигән хикәям үз тормышымнан алып язылган дисәм дә була. Әти безне бик иркәли иде дип әйтә алмыйм. Андый кеше түгел иде. Шулай да ул безне кеше итәргә тырышты. Заманы өчен үз даирәсендә алдынгы кеше иде. Шуңа күрә, указын кайтарып, муллалыгын ташлады, гомеренең соңгы көннәренә чаклы гади крестьян булып үткәрде, – ди язучы.
Галимҗан башта үзенең туган авылы Солтанморатта укый, 3 класслы башлангыч рус мәктәбенә дә йөри.
Бер елны Гыйрфан абзый Шакирҗан белән Галимҗанны Оренбургка алып китә. Анда баргач, Галимҗанны кадим мәдрәсәгә – Вәли мулла мәдрәсәсенә урнаштыра. Соңга таба Галимҗан андагы укыту тәртипләре белән килешә алмый. Җиде ел укыганнан соң аны мәдрәсәдән куалар. Аннары ул Уфага китә һәм “Галия” мәдрәсәсенә укырга керә. Монда ул шәкертләр хәрәкәтендә актив катнаша. 1909 нчы елда мәдрәсәне ташлап чыгып китә. Белемен күтәрү һәм әдәби эш белән шөгыльләнү өчен Казанга килә. Шул еллардан алып ул иҗади эшкә керешә. Үзенең күп кенә әсәрләрен шул елларда яза.
“Зәки шәкертнең мәдрәсәдән куылуы” дигән беренче хикәясен (1907), “Татар хатыны ниләр күрми” повестен (1909), 1910-1911 нче елларда “Диңгездә”, “Йөз ел элек”, “Карак мулла” кебек хикәяләрен яза. 1912-1914 нче елларда “Карт ялчы”, “Көтүчеләр”, “Табигать балалары” һ.б. бик күп әсәрләрен иҗат итә. Аннан соң “Кызыл чәчәкләр”, “Казакъ кызы”, “Тирән тамырлар” кебек күренекле әсәрләре бер-бер артлы дөнья күрә. Көчәеп киткән үпкә авыруы аркасында ул озак вакытлар Кырымда яшәргә мәҗбүр була. 1938 нче елда Казанда вафат була.
Г.Ибраһимовның тормышыннан алынган берничә фотоcурәтләр белән дә танышып узарбыз.




















(һәм башка рәсемнәр слайдта)
Укытучы.
Казан шәһәрендә бүгенге көндә дә Г.Ибраһимовның истәлегенә багышланган истәлекле урыннар бар.
Ул балалар өчен бик күп әсәрләр язган. Галимҗан Ибраһимов балалар һәм яшүсмерләр өчен “Яз башы”, “Көтүчеләр”, “Карт ялчы”, “Алмачуар” һ.б. әсәрләрен иҗат итә.
Хәзер үзенең проект эше белән Низамова Зөһрә таныштырып үтәр.

2нче укучы:
Г.Ибраһимов – пейзаж остасы.
Балалар өчен иҗат иткәндә дә ул табигать күренешләреннән оста файдалана. “Яз башы” хикәясендәге төп герой Салих образы да табигать белән мөнәсәбәттә ачыла. Ул, мәдрәсә шәкерте, туган авылы табигате кочагында ял итәргә, балык тотарга ашкынып кайта. Авылын сагынган малайга һәрбер нәрсә могҗиза булып тоела. Язучы шушы күренешне гаҗәеп оста, матур итеп табигать күренешенә бәйләп бирә.
“Бүген майның урталары булганга, кояш ерак, ләкин туры һәм матур карый. Бөтен җир йөзе язның гүзәллеге белән чолгана, акрын гына бер шатлык сизелә.
Инешнең ике ягына тезелгән таллар, яшел яфракка күмелеп, акрын гына, сак кына тавышлыйлар. Аның бөтен килешенә җәелеп яткан киң яшел тугай китә. Бу киң вә дулкынлы үлән диңгезенең нәкъ уртасыннан назлы кыз йөреше кеби боргаланып-боргаланып аккан елга үзенең көмештәй ялтыраган төсе белән бөтен тирә-якның күркен әллә ничә кат арттырып җибәрә.
Әнә ерак таулар, урманнар, әнә матур гына дулкынланып күренә торган уҗым басуы, әнә безнең юкәдән ясалган тубаллар белән җиләк җыйган уйсуларыбыз – болар бар да бизәнгән, бар да хәтфәдәй үләннәр белән түшәлеп, сары, кызыл, ал чәчәкләр белән матурланганнар.”
Г.Ибраһимов “Яз башы” хикәясендә табигатьнең һәр почмагын сурәтләп бирергә тырыша. Тугай-болыннарын гына түгел андагы һәр җан иясенең сихри көчкә ия булуын күрсәтә. “Бу чәчәкләр, бу таллар өстендә нәфис һәм матур кошлар үзләренең диңгез артыннан алып килгән моңнарын, шатлыклы көйләрен, сандугач үзенең иге-чиге булмаган мәхәббәтен сайрый.” Шул ук вакытта табигатьнең тискәре якка үзгәрүен дә язучы бик оста итеп китереп кертә хикәягә. Матур күлнең кинәт үзгәрүе укучылар күңеленә шом сала. “Җил тагы көчәйде. Дулкыннар тагы шәбәеп, караңгы күл әллә нинди бер тавыш белән улый, бөтен күл күккә таба сикереп. Әллә ниннди яман итеп шаулый ямьсез төс бирә иде. Бая күзне ала алмыйча караган күл хәзер, күз төшсә, җанны туңдырып җибәрә иде.”
Әсәр башында бернәрсәдән дә курыкмаган романтик рухлы геройның бу бәхетенә куркыныч аждаһа турындагы ышанулар каршы төшә. Нәтиҗәдә хикәягә әкиятләргә хас тылсымнар килеп керә, серле затка ышану Салихны авыр хәлдә калдыра. Беркадәр чор таләпләренә һәм рухына туры китереп бирелгән герой әсәр азагында гадәти, шат хәләтенә кайта.
Г.Ибраһимов табигатьне бик ярата, ул “табигать баласы”. Бу әсәрләрендә ачык чагыла.

(һәм башка слайдлар)

Галимҗан Ибраһимов “Алмачуар” хикәясен 1922 нче елда яза. Кеше һәм табигать гармониясен тасвирлау әдипнең башлангыч чор иҗатында ук ачык төсмерләр таба.
Аның “Алмачуар” хикәясе дә пейзажга бик бай. Закирның туган җирен сөю хисләре матур сурәтләнә. Табигать күренешләре укучының зиһененә керә, Закир белән бергәләп, шул матурлыкка хозурланасың: “Яратам мин үзебезнең авылны, бигрәк тә яратам авылның төньягын каплаган зур тауларны! Аңардан да бигрәк яратам шул таулар өстендә мең еллар буенча шаулап утырган зур карт урманны!.. Бу урманның гөрләп утыруы, бигрәк тә аның язгы кузгалагы, көпшәсе, җәйге чәчәкләре, исәбе-хисабы булмаган җир җиләге, кура җиләкләре, карлыганнары, бигрәк тә көзге чикләвекләре минем күңелемне ул урманга тарталар, аны йөрәккә якын, бик якын, бик сөйкемле итәләр”.
Язучы бу хикәясен иң уңышлы хикәяләренең берсе дип саный. “Алмачуар” ту-рында әдип: “Атлар ярату миңа әтидән күчкән булса кебек... “Алмачуар” дигән хикәям дә үз тормышымнан алып язылган дисәм дә була”, - дип билгеләп үтә. Хикәясенең исеме астына автор ”Бер мәхәббәтнең тарихы” дип куя. Сюжет әлеге мәхәббәт тарихына, төп герой Закирның колынга булган мөнәсәбәте, хыялларына бәйле рәвештә, әсәр дәвамында үстерелә. Автор биредә отышлы чагыштыру үткәрә, Закир һәм колынның формалашуын әйләнә-тирәлек, гаилә, авыл кешеләре, яшәеш, гореф-гадәтләр белән бәйләп тасвирлый. Хикәядә тормыш тәҗрибәсе һәм яшьлек (Сафа бабай һәм Закир), вөҗдан газабы (Әлемгол образы һәм Хафиз) һ.б. төшенчәләр иң югары ноктадан торып сурәтләнә.
Закир образы рухи әхлакый планда уңышлы эшләнгән. Биредә автор балалар өчен үрнәк алырдай тормышчан яшүсмер образын тудыруга ирешә. Геройның кичерешләре, борчулары һәм эчке тартышлары ышандыра, туган авылы табигатен, колынны һәм кешеләрне чын күңелдән ярату хисе дә сокландыргыч итеп сурәтләнгән. Бу нисбәттән хикәянең тел-стиль чаралары да, пейзажны бирү дә үзенчәлекле.
Ә менә бу укучылар ясаган рәсемнәр үзләре үк әйтеп тора. Укучыларга әсәрнең нинди урыннары күбрәк ошавын. Анда күбрәк колын белән Закир рәсемнәре. “Яз башы” әсәренә багышлап ясаган рәсемнәр күп. Монда балаларның табигать кочагында ял итүләре.

Укытучы сүзе:
Хикәядә авторның атлар яратуы бик ачык күренеп тора. Ул колынны шундый матур итеп сурәтләп яза, әкиятләрдә генә очрый торган сихри җан иясе кебек.
Ә хәзер без моңа үзебездә ышанырбыз. Укучылар ике төркемгә бүленәбез һәм сезгә мөстәкыйль уку өчен текст сүзләре бирелә (мозаика формасында). Ләкин башта текстны җыярга кирәк. Аннан соң бер укучы укый.
Текст сүзләре:
1. Колын чыннан гаҗәеп бер нәрсә иде:
Аның ботлары ничектер җиңел атлыйлар. Бәкәлләре озын, шундый нечкә озын ки, мондыйлар тик чабышкы атларында гына була, диләр. Әле яңа гына кибеп килә торган койрыгы белән ялы, әз генә, кыска гына булсалар да, озаклап үреп, кабартып ясаган ефәк бәйләме кебек үзеннән-үзе дулкынланып торалар. Түм-түгәрәк сырты өстеннән, нәкъ арка үзәк турыннан, бармак калынлыгы кара тасма кебек булып, койрыктан ялга җиткәнче, кара ефәк йон сузылган. Озынча, акыллы башның киң маңгаенда озын яра кашка – бу колынны мең миллион иптәшләре арасыннан бөтенләй аерып, матурлыгы белән ялгыз дип күрсәтәләр. Бөтен гәүдәсе, әйтерсең, ходайның үз кулы белән, фәрештәләрнең ярдәме белән тигезләп, матур итеп, коелып ясалган. Шундый... сылу, шундый асыл сөяк булып яратылганнар.

2. Сабан туена бер атна калгач, бигрәк каты тотына башладылар. Печәннең корысын гына бирәбез, бүлеп-бүлеп солы салабыз, азлап-азлап апара суы эчерәбез... Әти иренми, көн-төн карый. Мин аңа ияреп йөрим. Ансыз да асыл сөяк булган Алмачуарым бу арада карап туйгысыз булып чибәрләнде. Ял, койрык ефәкләнеп, дулкынланып тора. Эч, каеш белән тарттырган кебек, нечкәреп, тип-тигез булып эчкә керде. Буе тагы да озыная төшкән кебек күренә. Аяк атлаулары шундый җиңел инде, әйтерсең, ул җиргә басмый, бәлки, күзгә күренми торган канатлары белән очып кына бара.
Ул электән дә ашауга бик назлы иде. Ахрысы, ярыш көннәренең якынаюын сизәдер, үзен бик артык саклый башлады... Шуның белән бергә аны тыюлар бик авырайды.

Укытучы сүзе:
Әзер булган төркем укый. (Укучылар текстларны укыйлар)
Укучылар әсәрдәге бу юлардан язучының атларны ни дәрәҗәдә яратуы күренеп тора. Чыннан да, мондый юлларны бары тик хайваннарны яраткан кеше генә яза ала.
“Алмачуар” әсәре бик күп төрле милли уеннарны, йолаларны үз эченә алган, татар халкының ел буе көтеп алына торган иң гүзәл бер милли бәйрәме бар. Ул – сабан туе. Хәзер кыска гына бер күренешне карап үтәрбез.

Экранда слайд:
Сабан туе – хезмәт туе,
Бәхет һәм шатлык туе.
Мөхәммәт Садри сүзләренә язылган “Сабан туе” җыры җырлана, такмаклар сөйләнә, берничә уеннан күренешләр күрсәтелә.
(слайдлар күрсәтелеп барыла)
Укучылар сабан туе бәйрәменнән өзек күрсәтәләр. Балалар бергәләп «Сабантуй» җырын (М. Садри сүзләре, татар халык көе) башкаралар.
Сабан туе – хезмәт туе,			Шау-гөр килә киң болыннар,
Шатлык һәм бәхет туе,			Кырлар һәм су буйлары,
Уйнап-биеп, җырлап-көлеп		Котлы булсын, гөрләп торсын
Бәйрәм итик көн буе.			 	Ямьле Сабан туйлары!
1 нче бала. 
Шатлыклар күңелебездә,
Ак кояш күгебездә.
Килегез, дуслар, кунакка:
Сабантуй бүген бездә.
Алып баручы. Ә хәзер Сабан туе уеннарын башлыйбыз. Татар-башкорт көрәше.
2 нче бала.	Җилферди чиккән сөлгеләр, 
Бүләкләр күбебезгә. 
Көрәшик тә, узышыйк та — 
Сабантуй бүген бездә.
(Ике малай көрәшә, бүләк бирелә.)
3 нче бала.	Чүлмәк ватам, чүлмәк ватам,
Ватып булырмы икән?
Бүләккә бер чиккән яулык
Алып булырмы икән?
«Чүлмәк вату» уены.
Алып баручы.	Сабантуй елга бер килә, 
Күңелле, олы бәйрәм! 
Нур өстенә нурлар иңсен, 
Биеп алыйк, ичмасам!
(Балалар бииләр)
4 нче бала. Карагыз, карагыз, тау ягыннан атлар килә!
5 нче бала. Беренче Закир килә бугай, әйдәгез каршы алабыз!
Балалар. Әйдәгез, әйдәгез!
3. Йомгаклау.
Укытучы:
- Рәхмәт, укучылар, утырыгыз.
Менә безнең сыйныф сәгатебез ахырына да якынлашты. Әлбәттә, кыска гына вакыт эчендә Г.Ибраһимовның бай әдәби мирасын карап бетереп булмый. 4 роман, 3 повесть, дистәләгән хикәя, пьесалар, 12 фәнни китап проекты, 350 ләп мәкалә, дистәдән артык дәреслеге бар. Без сезнең белән алдагы сыйныфтан тыш чараларда, дәресләрдә тагын да аның иҗаты белән танышырбыз. Ә хәзергә сез аның әсәрләре белән үзлектән таныша аласыз. Безнең китапханәдә аның бик күп китаплары бар, аларны алып укый аласыз. Менә сезнең алда аларның берничәсе (китаплары белән таныштыру).
Игътибарыгыз өчен зур рәхмәт!

